
ზოროასტრიზმი და ქრისტიანობა. 
ზოროასტრიზმის კვალი საქართველოში.
ქრისტიანები და ქრისტიანობა ზოროასტრულ ირანში.
ირანში ქრისტიანობა ჯერ კიდევ ახ წ. II საუკუნიდან გვხვდება.  ამას ამტკიცებს  ცნობილი ირანელი მეცნიერის საიდ ნაფისის შრომა „ქრისტიანობა ირანში“. ქალაქი ედესა, რომელიც  190 წლისთვის ფორმალურად პართიის გავლენის ქვეშ იყო, ქრისტიანობის  ცენტრს წარმოადგენდა და მის რელიგიურ ცხოვრებას ანტიოქიის პატრიარქი წარმართავდა. გადმოცემებით, ედესის მეფე აბგარ III ქრისტიანული წესით იყო მონათლული და მის ქუდს ჯვრის გამოსახულებიანი მონეტა ამშვენებდა. 
ქრისტიანობისადმი ლოიალური დამოკიდებულება შეინიშნება სასანიდების მმართველობის დროსაც. მართალია, ვერ დავასახელებთ ამ პერიოდის ირანელ მეფეებს, რომელთაც ქრისტიანობა მიიღეს, მაგრამ იყვნენ მონარქები, რომლებიც აშკარა კეთილგანწყობას ამჟღავნებდნენ ქრისტიანების მიმართ, რაც ხელს უწყობდა ირანში ქრისტიანული ეკლესიის განმტკიცებას და გამრავლებას. მიუხედავად ირანისა და ბიზანტიის იმპერიების საუკუნოვანი პოლიტიკურ-რელიგიური დაპირისპირებისა, მათ შორის ჰარმონიული პერიოდებიც დასტურდება. ჰარმონიული ურთიერთობის მაგალითს წარმოადგენს იმპერატორების მხრიდან თავიანთი მცირეწლოვანი ტახტის მემკვიდრეებისთვის რეგენტებად ირანის მეფეების შერჩევა: ცნობილია, რომ იმპერატორ არკადიუსს თავისი ვაჟის მეურვედ ირანის მეფე იეზდიგერდი დაუსახელებია, ხოლო მავრიკიუსს - ხოსრო II. 
ამ მხრივ განსაკუთრებით აღსანიშნავია ირანში მეფე შაპურ II-ის მმართველობა (IV ს.), რომელიც კონსტანტინე დიდთან მშვიდობიანი ურთიერთობის შენარჩუნებისთვის ირანში მცხოვრებ ქრისტიანებს არ სდევნიდა. ქრისტიანები მრავლად იყვნენ ისტორიულ ქალაქ სუზაში და მეფის სასახლეშიც მათ კეთილგანწყობით ექცეოდნენ. შაპურის ქრისტიანობისადმი ლოიალური დამოკიდებულების მიმანიშნებელია მისი ორი ვაჟის - გავედაის და კაზდოიას - მიერ ქრისტიანული რჯულის მიღება. მაგრამ კონსტანტინე დიდის გარდაცვალების შემდეგ და, განსაკუთრებით, იმპერატორ კონსტანცის სპარსეთთან  ომის პერიოდში, მაზდეანელი ქურუმების მიერ შეგულიანებულმა მეფემ ქრისტიანების დევნა და ხოცვა დაიწყო. ქრისტიანული აღმსარებლობისთვის ეწამნენ არა მარტო უბრალო ქრისტიანები, არამედ სამეფო კართან დაახლოებული არისტოკრატიული წრის წარმომადგენლები და მეფის ვაჟებიც კი, რის გამოც მართლმადიდებელი ეკლესია გავედაის და კაზდოიას წამებულ წმინდანთა დასში მოიხსენიებს. ბიზანტიური ჰაგიოგრაფიული ძეგლები იმ პერიოდში დაღუპულ ასამდე წმინდანს მოიხსენიებს და მათ შორის არის ირანში მოღვაწე ეპისკოპოსი სვიმეონი, რომელიც ბერძნებთან ფარულ ურთიერთობაში დაადანაშაულეს და ბრწყინვალე შვიდეულის დღეებში წამებით მოკლეს. 
ქრისტიანებისადმი ლოიალური დამოკიდებულებით გამოირჩეოდა კიდევ ერთი სასანიდი მეფე - იეზდიგერდ I (V ს.). ქრისტიანი მღვდელმთავრის მიერ მისი განკურნების შემდეგ, მონარქმა პრივილეგიები მიანიჭა ქრისტიანულ თემებს და 409 წლის ვერდიქტით ოფიციალურად მისცა ღვთისმსახურების აღსრულების და ეკლესიების აღდგენის უფლება. 410 წელს კი ქტეზიფონში ჩატარდა საეკლესიო კრება, რომელზეც შეიქმნა ირანის ქრისტიანული ეკლესია და აირჩიეს ქტეზიფონის ეპისკოპოსი, რომელმაც მიიღო კათალიკოსის წოდება. 
ბიზანტიურ ნარატიულ წყაროებში დიდი ადგილი უჭირავს ირანში ქრისტიანობის გავრცელებასთან დაკავშირებულ მოვლენებს და, განსაკუთრებით, ბიზანტიელი მისიონერების ირანში მოღვაწეობას და  მათ ღვაწლს  ქრისტიანობის პროპაგანდაში. ხშირად ეს წყაროები სრულიად არარეალურ სურათებსაც  გვიხატავს. მაგალითად, ერთ-ერთი ქრონიკის მონაცემით, ჰორმოზდ IV-ის (VI ს.) მმართველობაში ირანის დედოფალმა თავის ოთხ შვილთან ერთად დატოვა ირანი, ეახლა კონსტანტინოპოლის ეპისკოპოსს იოანეს და ნათლისღების სურვილი გამოთქვა. იოანეს ბრძანებით, მოუნათლავთ არა მარტო დედოფალი და მისი ვაჟები, არამედ  ირანიდან დედოფლის საძებნელად გაგზავნილი ელჩობა და ბოლოს თავად ირანის მეფე და 60000 ირანელი. მართალია ჰორმოზდის ქრისტიანობისადმი კეთილგანწყობას სპარსული წყაროებიც ადასტურებს, მაგრამ ასე ერთიანად მთელი სამეფო ოჯახის ქრისტიანობაზე მოქცევა აშკარა ფანტაზიაა. 

ირანსა და ბიზანტიას შორის ჰარმონიული ურთიერთობის დამადასტურებელია ერთი სირიული ქრონიკის ცნობაც, რომლის მიხედვითაც, როცა ირანის მეფე ხოსრო II-მ გადაწყვიტა თავისი ქრისტიანი ცოლის პატივსაცემად ირანში წმინდა სერგისა და ყოვლადწმინდა ღვთისმშობლის სახელობის ორი ტაძარი აეშენებინა, მას მშენებლობაში ბიზანტიის იმპერატორი მავრიკიუსი დაეხმარა და ბოლოს აშენებული ტაძრები ანტიოქიის პატრიარქმა ათანასემ აკურთხა.
ზოროასტრიზმი საქართველოში.
ჩვენამდე მოღწეული ნარატიული, ეპიგრაფიკული და არქეოლოგიური მონაცემები მოწმობს, რომ იბერიას ჰქონდა მჭიდრო კონტაქტები ზოროასტრულ ირანთან. ირან-საქართველოს ურთიერთობა განსაკუთრებით გააქტიურდა სასანელების ეპოქაში. ირანის შაჰინშაჰის შაპურ პირველის „ნაყში როსტამის“ წარწერაში (III ს.) შაპურის მიერ დაპყრობილ ქვეყნებს შორის სახელდება იბერიაც, რომელიც მოიხსენიება სახელით „ვარუკან“ („მგლების ქვეყანა“). ქართლს ამ დროს მართავს ამაზასპი, ირანის შაჰინშაჰის მიერ დაყენებული პირი, რომელიც, სავარაუდოდ, სასანელთა საგვარეულოს უმცროსი შტოს წარმომადგენელი იყო. ირანის დიდი მობედის და სახელმწიფო ზოროასტრული ეკლესიის შემქნმელის კარტირის ჩანაწერები მოწმობს, რომ ირანი დაპყრობილ ქვეყნებში აქტიურ რელიგიურ პოლიტიკას აწარმოებდა: მაზდეანობის დანერგვით და მოგვთა კორპორაციის - მაგუსტანის დაარსებით ხდებოდა დაპყრობილი ქვეყნების სრული დამორჩილება. 
„ქართლის ცხოვრებიდან“ ჩანს, რომ ქართველ მეფეებს საკმაოდ ლოიალური დამოკიდებულება ჰქონდათ მაზდეანობისადმი: „მეფე ფარნაჯომმა შეიყუარა სჯული სპარსთა ცეცხლის მსახურება; მოიყუანეს სპარსეთით ცეცხლის-მსახურნი და მოგუნი, და დასხნა იგინი ადგილსა მას, რომელსა აწ ჰქუიან მოგუთა“. ბუნებრივია, რომ ქართველები უკმაყოფილონი იყვნენ ფარნაჯომის პროირანული პოლიტიკით და მაზდეანობის დანერგვით და, როგორც ქართული და სომხური წყაროები გვამცნობენ, დახმარებისთვის სომეხთა მეფეს მიმართეს: „მეფე ჩუენი გარდახდა სჯულსა მამათა ჩუენთასა: არღარა მსახურებდეს ღმერთთა მპყრობელთა ქართლისათა... აწ არღარა ღირს იგი მეფედ ჩუენდა“.  აღსანიშნავია, რომ ქართველებისა და სომხების ჯარი სასტიკად გაუსწორდა ფარნაჯომს, მიუხედავად იმისა, რომ მის მხარეზე იბრძოდა ირანის ლაშქარი.
მიუხედავად იმისა, რომ IV საუკუნიდან საქართველოში ქრისტიანობა ოფიციალურ რელიგიად გამოცხადდა, ირანში სასანიდების ბატონობის პარალელურად ზოროასტრული რელიგია ჩვენში საკმაოდ აქტიური იყო. ქართლში მოქმედებდა რამდენიმე ძლიერი კულტმსახურების ცენტრი, მათ შორის მცხეთაშიც. საისტორიო წყაროები ასახელებენ საქართველოში მოღვაწე კულტის მსახურებს, რომლებიც მაზდეანურ რელიგიურ იერარქიაში დაწინაურებული პირები იყვნენ. ქართულენოვანი ქრონიკები მათ მობედების, ერბადების და სხვა რელიგიური ტერმინებით მოიხსენიებენ. 

V საუკუნის შუა ხანებიდან საქართველოსა და ირანის ურთიერთობის ისტორიაში ახალი ეტაპი დაიწყო. ამ პერიოდიდან ირანის სამეფო კარმა წამოიწყო საკმაოდ აქტიური და აგრესიული პოლიტიკა სამხრეთ კავკასიის ქვეყნების და, მათ შორის,  ქართლის მიმართ. თავდაპირველად მათ შემოიღეს მძიმე სამხედრო ბეგარა და გაზარდეს გადასახადები. შეღავათი ეძლეოდა მხოლოდ მათ, ვინც უარს იტყოდა საკუთარ ეროვნებაზე და რელიგიაზე და მიიღებდა მაზდეანობას. ქართული მატიანეების აღწერით, „დაიპყრეს ქართლი სპარსთა და განრყუნეს ეკლესიანი, და დამალეს ჯუარები ქართველთა. და ყოველთა შინა ეკლესიათა ქართლისათა ცეცხლის მსახურთა სპარსთა აღაგზნეს ცეცხლი“. V-VI საუკუნეების ქართული წყაროები მოწმობს, რომ მაზდეანები ავიწროვებდნენ ქრისტიანებს და მათ სიკვდილითაც კი სჯიდნენ. ისტორიული წყაროების გარდა ამას ადასტურებს ქართული აგიოგრაფიული ლიტერატურაც - აბიბოს ნეკრესელის, შუშანიკის, რაჟდენის, ევსტათი მცხეთელის მარტვილობათა ამსახველი  ძეგლები. „შუშანიკის წამებაში“ ქართლის გამგებელი ვარსქენ პიტიახში, რომელიც შაჰანშაჰ პეროზის მიერ დასმული პირია, „დაემორჩილა სპარსთა შჯულსა“ და „თაყვანი სცა ატრუშანსა“. ატრუშანი არის დამახინჯებული ფორმა ზოროასტრული ცეცხლის „ატურან-შაჰ-ისა“, რომელიც სპარსულ ზოროასტრულ ძეგლებში, მათ შორის „არდაშირ პაპაკის ძის საქმეთა წიგნშიც“ მოიხსენიება. „შუშანიკის წამებაში“ ამ ტერმინს ზოგადი მნიშვნელობა აქვს და გამოხატავს არა კონკრეტულ ცეცხლს ან ცეცხლის ტაძარს, არამედ, საერთოდ, ზოროასტრულ რელიგიას.
ზოროასტრული რელიგია მიიღო თვით ვახტანგ გორგასალმაც, რითაც გამოიწვია ეპისკოპოს მიქაელის გულისწყრომა.  ისტორიკოს ლ. ჯანაშიას აზრით, ვახტანგის მიერ ცეცხლთაყვანისმცემლობის მიღება ნაკარნახევი იყო პოლიტიკური მოსაზრებით და არ ნიშნავდა ეროვნული ინტერესების ღალატს ან ქრისტიანობაზე უარის თქმას, მაგრამ, წყაროების ცნობით, მოსახლეობის ფართო ფენებმა ეს აღიქვეს, როგორც ღალატი და ირანელთა მხარეზე გადასვლა.  ვახტანგ გორგასლის მემატიანე ჯუანშერის ცნობით, ნელ-ნელა ზოროასტრული რელიგია გავრცელდა უბრალო ხალხშიც - „წვრილ ერშიც“, რაც თავისთავად საყურადღებო ფაქტია: ცნობილია, რომ უბრალო ხალხში უცხო რელიგია გაცილებით უფრო ძნელად ვრცელდება, ვიდრე საზოგადოების მაღალ წრეებში. ლაზარე 
ფარპეცის ცნობით, ქართლში, სომხეთსა და ალბანეთში წარმოგზავნილი მოგვები ხსნიდნენ სკოლებს, რათა ესწავლებინათ ზოროასტრიზმი არა მარტო დიდებულთა, არამედ აზატებისა და უბრალო მიწათმოქმედთა ოჯახებისთვისაც. მათ აგრეთვე უნდა გაევრცელებინათ ირანული ზნე-ჩვეულებები, მაგალითად, ქორწინების, დასაფლავების წესები და სხვა. რიგი მეცნიერების ვარაუდით, ვახტანგ გორგასლის მეფობის ხანაში ქართლში ზოროასტრიზმს ქრისტიანობასთან გათანაბრებული უფლებებიც კი  ჰქონდა.

523 წელს ირანის შაჰმა კავად I-მა ქართლის მეფე გურგენს მოსთხოვა, რომ მთელი მოსახლეობა მაზდეანურ წეს-ჩვეულებაზე გადასულიყო და ყველა რიტუალი მაზდეანური წესისამებრ აღესრულებინა, მაგალითად, მიცვალებულებიც მიწაში კი არ დაემარხათ, არამედ ფრინველებისთვის გადაეგდოთ. ამას მოჰყვა იმ პერიოდისთვის ერთ-ერთი უძლიერესი ანტიირანული აჯანყება, რომელშიც ანტიმაზდეანური კომპონენტი უმნიშვნელოვანესი იყო. 

საქართველოში მომძლავრებულ ზოროასტრ მოგვებს დიდი დარტყმა მიაყენა VII საუკუნეში ბიზანტიის კეისრის ჰერაკლეს ლაშქრობამ. ჰერაკლეს მიერ თბილისის აღებაზე და ზოროასტრი მოგვების ლიკვიდაციაზე მოგვითხრობს „ქართლის ცხოვრება“: „და მან ერეკლე მეფემან ტფილისს და მცხეთას და უჯარმას ქადაგნი განავლინა, რაითა ყოველნი ქრისტიანენი ეკლესიასა შევიდნენ და ყოველნი მოგუნი და ცეცხლისმსახურნი, რომელნიცაღა არა მოინათლნენ, მოისრნენ. ხოლო მათ ნათლისღებაი არა ინებეს, არამედ ზაკუვით აღერივნეს ქრისტიანეთა თანა. და მიაწიეს ყოველთა მათ ზედა მახვილი.  და ეკლესიათა შინა მდინარენი სისხლთანი დიოდეს. და განწმინდა სჯული ქრისტეს ღმრთისა ჩვენისაი და წარვიდა ერეკლე მეფე სამეფოდვე თვისად“. 

ქართველი მკვლევარების აზრით, ქართულ სინამდვილეში ზოროასტრიზმი სუფთა სპარსული ფორმით გავრცელებული არ ყოფილა და იმ შემთხვევებშიც, როცა ქართული სამეფო კარი ან წარჩინებულთა ფენა ამ რელიგიის მიმართ სიმპათიას ამჟღავნებდა, სახეზე გვქონდა ზოროასტრიზმის იმგვარი ტიპი, რომელიც ადგილობრივ პაგანისტურ (წარმართულ, კერპთაყვანისმცემლურ) კულტებთან სიახლოვეს ავლენდა. ანუ საქართველოში არსებობდა ხალხურ რწმენასთან შერწყმული ირანული წარმოშობის კულტი, რომელიც საკმაოდ დაშორებული იყო ირანული ზოროასტრიზმისგან და უფრო ირანულ სახალხო რელიგიას ენათესავებოდა. ამ მოსაზრების დამადასტურებლად თვლიან ქართველი არქეოლოგები ქართლში მაზდეანური კულტის ერთ-ერთი უმიშვნელოვანეს არეალში - ე.წ. დედოფლის მინდორზე აღმოჩენილი ზოროასტრული ტაძრის ნაშთებს. ი. გაგოშიძემ, რომელიც  არქეოლოგიურ გათხრებს აწარმოებდა, გამოთქვა ვარაუდი, რომ აქ დაფიქსირებული გადამწვარი საკურთხეველი შესაძლოა მიანიშნებდეს „ქართული მაზდაიზმის“ და „სპარსული ორთოდოქსალური ზოროასტრიზმის“ დაპირისპირების სურათზე. 
აღმოსავლეთ საქართველოში (უფლისციხე, ციხიაგორა, ნეკრესი, თბილისი) აღმოჩენილი ზოროასტრული სალოცავების კვალი ამ რეგიონში ზოროასტრიზმის გავრცელების უტყუარი საბუთია. აღმოსავლეთ საქართველოს მთიანეთში ზოროასტრული ტრადიციის რამდენიმე გადმონაშთიც ფიქსირდება. 

და ბოლოს, ზოროასტრიზმის საქართველოში გავრცელებაზე საუბრისას არ შეიძლება არ ვახსენოთ თბილისის ზოროასტრული ტაძარი, რომელიც „ათეშგას“ სახელითაა ცნობილი. ათეშგა ძველი თბილისის ერთ-ერთ უბანში კალაშია აღმართული. ეს არის აგურით ნაშენები კუბური მოცულობის  ნაგებობა. ჟან შარდენის მოგზაურობის ჩანახატებში  დაფიქსირებულ ათეშგას კვერცხისებური გუმბათი ადგას, რომელიც XIX საუკუნის ბოლოს ან XX საუკუნის დასაწყისში უნდა ჩამონგრეულიყო. მეცნიერთა აზრით, თავდაპირველი სახით შემორჩენილი ტრომპები და ტრომპებშორისი ღიობი მეტყველებს, რომ შენობა მთლიანად სასანური არქიტექტურის პროდუქტია. „ჩაჰართაღ-ი“ (ოთხთაღოვანი) და „ჩაჰარყაფუ“ (ოთხკარიანი) ნაგებობა ტრომპებზე დაყრდნობილი გუმბათებით, როგორც საყოველთაო მოდელი, წარმოადგენდა ზოროასტრული ცერემონიებისა და რიტუალების აღსრულებისთვის განკუთვნილ ძირითად სივრცეს. თბილისის ათეშგა თავისი იერსახით და პროპორციებით ირანის ქურდისტანში არსებული ყასრ-ე შირინის სამჯერ შემცირებული მოდელია. 
პ. იოსელიანის ცნობით, მის დროს, ანუ XIX საუკუნის შუა ხანებში, ათეშგას  ასევე „საკერპოს“ და „მეჩეთსაც“ ეძახდნენ.   ამ სახელებში ჩანს ამ ნაგებობის სხვადასხვა დანიშნულება და ფუნქცია მისი ისტორიის სხვადასხვა ეტაპებზე. არქეოლოგიური გათხრები მოწმობს, რომ ამ ადგილზე თავდაპირველად წარმართული საკულტო ნაგებობა ანუ საკერპო უნდა არსებულიყო. მოგვიანებით მის ადგილას აშენდა ზოროასტრული ანუ ცეცხლთაყვანისმცემელთა ტაძარი ათეშგა. ს. კაკაბაძის მოსაზრებით, ათეშგა  ვახტანგ გორგასლის მეფობაში უნდა აგებულიყო. თუმცა უფრო სარწმუნოა მეორე ვარაუდი, რომელიც მის მშენებლობას ერისმთავარ სტეფანოზ I-ის მმართველობას (590-605) მიაწერს. მემატიანეთა ცნობით, ის იყო  „ურწმუნო და უშიში ღვთისა“ ანუ გულგრილი ქრისტიანული სარწმუნოების მიმართ. იგი მტკიცედ იდგა სპარსელების ერთგულებაზე, ე.ი. მისი პოლიტიკური და, შესაბამისად, რელიგიური ორიენტაცია ირანული იყო. აღსანიშნავია, რომ სტეფანოზის მმართველობა ირანში ხოსრო II-ის მეფობას ემთხვევა.  სავარაუდოდ, ათეშგამ, როგორც თბილისელი მაზდეანების კულტმსახურების ცენტრმა, არსებობა შეწყვიტა 628 წელს, როცა ბიზანტიელებმა და მისმა მოკავშირე ხაზარებმა თბილისი აიღეს და აქ მცხოვრები ზოროასტრელი მოგვები ერთიანად ამოწყვიტეს. ათეშგას ისტორიის მესამე პერიოდში ის მეჩეთად გადაკეთდა. ისლამურმა პერიოდმა ცვლილებები შეიტანა ნაგებობის  როგორც ინტერიერში, ისე ექსტერიერში. შეიცვალა თაღების მოყვანილობა და მას რამდენადმე შეისრული სახე მიეცა. სამხრეთ კედლის თაღში მიჰრაბი შეიქმნა, ხოლო ძველი კვერცხისებრი გუმბათი სახეცვლილმა ადრეისლამურმა გუმბათმა ჩაანაცვლა. მაგრამ რადგან ახალი გუმბათი ძველ ტრომპებზე დაფუძნდა, მან მაინც მეტ-ნაკლებად გაიმეორა სასანური გუმბათის ფორმა.  შეიძლება ითქვას, რომ თბილისის ათეშგას აშენება, განადგურება და მრავალჯერადი აღდგენა-გარდაქმნა ამიერკავკასიაში და, კერძოდ, საქართველოში მიმდინარე პოლიტიკური და რელიგიური პროცესების თანმდევია და, ამგვარად, ის უაღრესად მნიშვნელოვანია ერთი მხრივ, როგორც საკულტო არქიტექტურის  ნიმუში და მეორე მხრივ, როგორც ისტორიული ძეგლი.
და ბოლოს, მეცნიერების მტკიცებით თბილისის ათეშგა არ არის ერთადერთი ცეცხლთაყვანისმცემელთა სამლოცველო საქართველოს ტერიტორიაზე. ე.წ. ჭერემის კვადრატი თავისი სქემით ასევე „ჩაჰართაღია“ და მის თავდაპირველ ფუნქციას არქეოლოგიური შესწავლა განსაზღვრავს. ი. გაგოშიძე მსგავსი ნაგებობების არსებობას საქართველოს სხვა პუნქტებშიც - უფლისციხეში, ციხიაგორაში, ნეკრესში - ადასტურებს. რაც შეეხება თბილისს, 1850-იან წლებში  თბილისში მოღვაწე  ფერმწერისა და არქიტექტორის გრ. გაგარინის ნახატებში ბოტანიკური ბაღის, უფრო კონკრეტულად კი ლეღვთა ხევის, ტერიტორიაზე ფიქსირდება ერთი გუმბათოვანი, „ჩაჰართაღის“ ტიპის ნაგებობა, რომელიც დღეს დაკარგულია, თუმცა ტერიტორიის არქეოლოგიური შესწავლის შედეგად შეიძლება მისი ნაშთები მოიძებნოს კიდეც. 
